
воздати. Да не диви царю, что не успеем чашь наливать на великую 
твою рать". Батый же воздивися ответу их мудрому и призва к себе 
шурина своего Хоставлура именем, и вскоре посылает его на Еупатия, 
а с ним многих силных тотар. Хоставлур же похвалися, хотя Еупатия 
жива привести и пред царем поставити. Егда же сьхася Хоставлур со 
Еупатием, Еупатий же исполнен силою разсече Хоставлура на полы 
до седла и начат тотарове сечь. И поби многих нарочитых батыевых 
богатырей: овых на полы пресекая, овых до седла крояше. Тотарове 
же начаша боятися Еупатия, видяще его крепко силна, и наведоша 
на него много пороков и начаша по нем бити. И едва убиша его, 
и принесоша тело его мертво пред царя. Батый же посла по мурзы 
и по князи, и начаша дивитися храбрости, и крепости, и мужеству ре-
занских людей, и рекоша: „Во истинну бо сии людие крылатии, не имеют 
смерти, и ни един же не сьеха жив с побоища". Батый же зря на тело 
Еупатиево и рече: „О Коловрате Еупатие, горазно мя еси почтил с ма­
лою своею дружиною". И повеле отдати тело Еупатиево воином его 
полку, которые пойманы на бою и повеле их отпустити, ни чим не вре-
дити. 

Князь же Игорь Игоревич в то время бысть в Чернигове у брата 
своего князя Михаила Всеволодича Черниговского богом соблюден 
от таковаго отступника врага3 християнского; с малою дружиною прииде 
ис Чернигова в землю Резанскую, и виде ею пусту, и братию свою слыша 
побиенных, и вниде во град, и виде его разорена, и матерь свою и срод­
ство свое и вся люди побиеных множество много и церкви божия 
пожжены и вся драгая земли Резанстии и Черниговские вся поймана 
И восплака в горести сердца своего велми, и от великаго плача паде 
аки мертв. И едва отдохну и начат розбирати трупия мертвых и найде 
тело матери своей Агрепины Ростиславны и созва попы, которых бог 
соблюде — бывших вне града, и погребе матерь свою, и снохи своя 
и иныя побиенныя с великим плачем и рыданием; вместо псалмов и пе­
ния — кричание и рыдание великое. И очисти град, и освяти храм, 
и собрашася мало людей, и даде им малу часть имения, дабы безпре-
стани поминали матерь их и братию его, и снохи, и род их, и вся люди 
побиенныя. Потом же поиде князь Игорь Игоревичь где побиени бра­
тия его, и виде многое трупие лежаще на земли пусте, на травы ковыле, 
снегом и ледом померзша, никим брегомы, от зверей телеса их снедаеми 
и от множества птиц растерзаеми,6 и много плакав и плачевная глаголав 
в жалости и в горести серца. И начат розбирати трупия мертвых, и взят 
тело брата своего великаго князя Юрья Игоревича Резанского, да князя 
Давида Игоревича Муромского, да князя Глеба Коломенскаго, и иных 
князей местных, и сродников своих, и многих бояр и воевод, ближних 
и знаемых, и принесе их во град Резань и похрани их честно, а иных 

